
EFNI: UMSÖGN VIÐ DRÖG AÐ FRUMVARPI TIL LAGA UM BREYTINGAR Á 
LÖGUM UM SAMSKIPTARÁÐGJAFA ÍÞRÓTTA- OG ÆSKULÝÐSSTARFS NR. 
45/2019 

UMFÍ tekur heilshugar undir allt það sem styrkir starf samskiptaráðgjafa íþrótta- og 

æskulýðsstarfs. UMFÍ hefur lengi mælt fyrir mikilvægi þess að auka öryggi iðkenda í 

skipulögðu íþrótta- og æskulýðsstarfi og unnið ötullega að því að bæta starfið.  

Í þeim anda stóð UMFÍ ásamt KFUM og KFUK á Ísland, Slysavarnafélagi 

Landsbjargar og Bandalagi íslenskra skáta að stofnun Æskulýðsvettvangsins árið 

2007. Markmið Æskulýðsvettvangsins er að vinna að sameiginlegum 

hagsmunamálum barna og ungmenna í íþrótta- og æskulýðsstarfi og stuðla að 

heilbrigðum, uppbyggjandi, vönduðum og öruggum aðstæðum í starfinu. 

Æskulýðsvettvangurinn hefur tekið við öllum þeim málum sem varða grun um 

óæskilega hegðun innan skipulags íþrótta- og æskulýðsstarfs og öllum myndum 

ofbeldis gegn börnum og ungmennum. Með fræðslu og forvörnum auk annarra 

verkefna er stuðlað að vitundarvakningu í samfélaginu og auknu öryggi barna og 

ungmenna í íþrótta- og æskulýðsstarfi. 

Þessu til viðbótar átti UMFÍ fulltrúa í starfshópi menntamálaráðuneytis, sem leiddi til 

þess að starf samskiptaráðgjafa varð til og sett á laggirnar árið 2019. UMFÍ hefur 

tekið virkan þátt í starfi samskiptaráðgjafa og ætíð lagt áherslu á gott starf, enda er 

markmið þess að bæta enn frekar öryggi iðkenda í skipulögðu starfi.  

Betri upplýsingar bæta starfið 

Þær breytingar sem lagðar eru til við lög um samskiptaráðgjafa íþrótta- og 

æskulýðsstarfs eru til þess fallnar að auka öryggi iðkenda. Á þeim forsendum styður 

UMFÍ breytingarnar.  

Eins og í lögum um samskiptaráðgjafa er áréttað í Íþróttalögum og Æskulýðslögum 

að yfirmenn þeirra sem falla undir lögin og sinna íþróttastarfi barna og ungmenna 

undir 18 ára aldrir eiga rétt til upplýsinga úr sakaskrá um það hvort viðkomandi 

einstaklingur sem sótt hefur um auglýst starf hefur hlotið dóm vegna refsidóma vegna 

brota sem kveðið er á um í 1. mgr., að fengnu samþykki hans. Eins og fram kemur í 

tillögu að lagabreytingunni er afar mikilvægt að sjálfboðaliðar félaga falli sömuleiðis 

undir lögin, hvort heldur eru sjálfboðaliðar á leikjum eða viðburðum félaga í 

skipulögðu íþrótta- og æskulýðsstarfi eða foreldrar og forráðafólks sem ekur 

iðkendum á milli keppnis- eða æfingastaða. Öryggi flestra er ekki tryggt nema búinn 

verði til vettvangur sem einfaldar hlutaðeigandi að gefa stjórnendum leyfi fyrir 

uppflettingu í sakaskrá. Það má gera með eyðublaði, skilyrtu leyfi í tengslum við 

þátttöku á viðburðum og svo má lengi telja.  

Allt það sem er til þess fallið að auka öryggi barna- og ungmenna er af hinu góða.  

 

Fyrir alla 

Jákvætt er að sjá í lagabreytingunni að dyr til samskiptaráðgjafa standa öllum opnar í 

íþrótta- félags- og æskulýðsstarfi. Þetta er mikilvægt, enda ljóst af tölulegum 

upplýsingum um málafjölda og aukningu þeirra á þeim tveimur  árum sem 

samskiptaráðgjafi hefur starfað, að full þörf er á starfinu.  

 

Gerum gott starf betra 

En allt má bæta. Í 3ja lið 2. greinar greinargerðar lagabreytingarinnar er rætt um 

mikilvægi aðstoðar samtaka og félaga sem falla undir lögin, að gera viðbragðsáætlanir 

vegna atvika og misgerða sem verða í starfi þeirra og stuðla að samræmingu á 

landsvísu. Farsælast er að samræma viðbragðsáætlanir og láta eina þeirra gilda fyrir 

öll félögin. Það er einfaldlega gert með því að hafa eina áætlun sem aðlaga má að 

starfi hvers félags fyrir sig. Það skerpir á verkferlum, einfaldar boðleiðir  og dregur úr 

líkum á að mistök verði. Skýrara skipulag eykur svo enn frekar líkurnar á að iðkandi 

eða einstaklingur tengdur félaginu og telur á sér brotið með einhverjum hætti fái 

lausn sinna mála. Það er hagur viðkomandi einstaklings, félagsins og samfélags 

þeirra.   

 

 

Saman erum við öll betri  

Ungmennafélag Íslands, skammstafað UMFÍ, er landssamband ungmennafélaga. 

UMFÍ var stofnað í ágúst árið 1907. Sambandsaðilar UMFÍ eru 26 talsins sem 

skiptast í 21 íþróttahérað og 5 ungmennafélög með beina aðild. Alls eru um 450 

félög innan UMFÍ. Stór meirihluti félagsmanna eru börn og ungmenni og því 

lykilatriði að tryggja öryggi þeirra.  

  

Forsvarsfólk UMFÍ er reiðubúið til frekari útskýringa og aðstoðar á fleiri stigum 

málsins ef þess er óskað.   

 

 

Með ungmennafélagskveðju, 

f.h. Ungmennafélags Íslands 

 
Jón Aðalsteinn Bergsveinsson 

kynningarfulltrúi UMFÍ 

